
VOORWOORD 
 
 
Oor Bartolomeu Dias (c.1455-1500) en Vasco da Gama (c.1469-1524) 
se omseiling van die Kaap die Goeie Hoop is deur die jare reeds talle 
boeke en artikels geskryf, maar weinig aandag is aan hulle 
ontmoeting met die Khoikhoin aan die suidpunt van Afrika gegee. 
Hierdie stukkie navorsing is ’n poging om daardie eerste kontak 
tussen Europeërs en die inheemse mense van suidelike Afrika te 
rekonstrueer en in konteks te plaas, want in die verlede is dit 
gewoonlik slegs vlugtig vermeld en het die klem hoofsaaklik op die 
“ontdekking van die seeweg na die Ooste” geval. 
 Die publikasies van Eric V. Axelson (1913-1998) en W.J. de Kock 
(1917-1970), die voorste Suid-Afrikaanse geskiedskrywers oor die 
Portugese ontdekkers “om die Kaap”, het as grondslag vir hierdie 
studie gedien, maar, soos die bronnelys aandui, is daarnaas ’n 
verskeidenheid bronne deur skrywers met uiteenlopende agtergronde 
en belangstellings geraadpleeg wat direkte of terloopse inligting 
verskaf wat verdere lig op die ontmoeting en botsing van twee kulture 
aan die suidpunt van Afrika werp; ’n ontmoeting en botsing wat vir 
eeue daarna sou voortduur. Uit hierdie brokstukkies inligting ontvou 
’n verhaal van botsings as gevolg van misverstande weens ’n gebrek 
aan kommunikasie, maar ook as gevolg van diepliggende verskille 
wat lewens- en wêreldbeskouing betref. Die wedersydse negatiewe 
siening van mekaar tussen die Portugese en die Khoikhoin was 
waarskynlik van so ’n aard dat dit verbasend is dat die kleiner 
skermutselinge wat wel voorgekom het, nie op volskaalse gevegte 
uitgeloop het nie. Die Portugese owerheid se opdrag aan sy 
ontdekkers om konfrontasie met die inheemse mense te vermy, het 
waarskynlik hierin ’n rol gespeel, maar persoonlik is ek van mening 
dat die inherent vreedsame karakter van albei groepe ook ’n groot 
bydrae daartoe gelewer het. 
 Uit ’n kultuurhistoriese oogpunt bied hierdie eerste ontmoeting 
tussen twee uiteenlopende kulture soos dié van die Portugese en die 
Khoikhoin nie alleen interessante leesstof oor ’n verbygegane era in 
ons gemeenskaplike geskiedenis nie, maar is daaruit ook lesse te leer 
vir die huidige tydsgewrig waarin ’n multikulturele land soos Suid-
Afrika hom tans bevind. Wat daardie lesse is, sal elkeen vir homself 
by die lees van hierdie klein studie kan bepaal. 
 Die personeel van die Biblioteca Nacional in Lissabon het, soos in 
die verlede, uit hulle pad gegaan om my navorsing dáár te 
vergemaklik. Linda Labuschagne, Geesteswetenskaplike Navorser 
van die Streekkantoor van die Wes-Kaapse Museumdiens op George, 
het my nie slegs skriftelik van inligting voorsien het nie, maar was 
ook ’n uitstekende gids tydens my besoek aan Mosselbaai. Karina 
Sevenhuysen het blymoedig fotostate van sleutelartikels gemaak en 
aangestuur. David Botes het die manuskrip sorgvuldig taalkundig 
geredigeer. Aan hulle almal my opregte dank. 

